
Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

diterima. Pastikan teks dibaca terlebih dahulu sebelum
menyampaikan khutbah.

Wahai hamba-hamba Allah! Saya berpesan kepada tuan-tuan dan juga diri sendiri
supaya bertagwa kepada Allah. Firman Allah yang bermaksud: “Wahai orang-orang
yang beriman! Bertagwalah kamu kepada Allah dengan sebenar-benar taqwa, dan

jangan sekali-kali kamu mati melainkan dalam keadaan Islam.
Sidang Jumaat yang dikasihi Allah.
Mimbar mulia pada hari ini membicarakan tajuk

“Meraih Keuntungan Yang Lebih Baik”



Marilah kita membuka fikiran dan pintu hati bagi mencungkil secara teliti, apa yang
teristimewa dari anugerah ilahi apabila meninggalkan sesuatu lantaran bertagwa

kepadaNya.

Prinsip emas ini datang dari hadith Abi Qatadah dan Abi al Dahma' yang mana
keduanya selalu bermusafir ke Baitullah. Kata mereka: Kami bertemu seorang
badawi, dia berkata: Rasulullah SAW pernah memegang tanganku dan mengajarku

apa yang diajarkan kepadanya oleh Allah SWT. Baginda SAW bersabda:

Bermaksud: "Engkau tidak tinggalkan sesuatu kerana bertaqwa kepada Allah,
melainkan Allah akan berikan sesuatu yang lebih baik darinya."
(Hadith riwayat Ahmad)

Prinsip ini menjadi kaedah mulia al-Quran yang berulang kali menjadi pelajaran
besar kepada banyak peristiwa dan kisah di dalam al Quran. Di dalam kitab al-
Qawaid al-Hisan Jwall )l dibawa beberapa contoh dari prinsip utama ini.

Antaranya,;

1. Kaum muhajirin yang telah berkorban meninggalkan tanah air tercinta, harta
benda dan orang yang tersayang di Mekah kerana Allah SWT, lalu Allah gantikan
dengan rezeki yang melimpah, tanah pembukaan yang meluas serta pengaruh dan

pengikut yang ramai.



Firman Allah SWT dalam Surah al-Nisa’ Ayat 100:

Bermaksud: “Dan sesiapa yang berhijrah pada jalan Allah (untuk membela dan
menegakkan Islam), nescaya ia akan dapati di muka bumi ini tempat berhijrah yang
banyak dan rezeki yang makmur; dan sesiapa yang keluar dari rumahnya dengan
tujuan berhijrah kepada Allah dan RasulNya, kemudian ia mati (dalam perjalanan),
maka sesungguhnya telah tetap pahala hijrahnya di sisi Allah. Dan (ingatlah) Allah

Maha Pengampun, lagi Maha Mengasihani.”

2. Nabi Ibrahim AS apabila meninggalkan kaumnya, diganti Tuhan dengan anak-
anak dan zuriat keturunan yang baik-baik dari kalangan Bani Ismail dan Bani Israll
yang ramai dari kalangan mereka adalah nabi-nabi seperti Ismail, Ishak, Yaakub,
Yusuf, Musa, Harun, Daud, Sulaiman, Zakaria, Yahya, Isa AS termasuklah Nabi
Muhammad SAW.

Firman Allah swt dalam Surah Maryam: 49

Bermaksud: Maka apabila dia berhijrah meninggalkan mereka dan apa yang

mereka sembah yang lain dari Allah kami kurniakan kepadanya: Ishak (anaknya),

dan Yaakub (cucunya); dan kedua-duanya Kami jadikan berpangkat Nabi.



3. Nabi Yusuf AS apabila sabar menahan nafsu dari melayan pujukan isteri
pembesar Mesir dan memilih untuk dipenjarakan agar terpelihara dari bahana fitnah
berbanding hidup selesa di istana pembesar Mesir, lalu Allah angkat baginda
sebagai penguasa Mesir yang memiliki kuasa besar menguruskan khazanah

kekayaan negara Mesir di episod akhir hidupnya.

Firman Allah SWT dalam Surah YUsuf; 55-57:

Bermaksud: Yusuf berkata: "Jadikanlah daku pengurus perbendaharaan hasil
bumi (Mesir); sesungguhnya aku sedia menjaganya dengan sebaik-baiknya, lagi
mengetahui cara mentadbirkannya". Dan demikianlah caranya, Kami tetapkan
kedudukan Yusuf memegang kuasa di bumi Mesir; Dia bebas tinggal di negeri itu di
mana sahaja yang disukainya. Kami limpahkan rahmat Kami kepada sesiapa sahaja
yang Kami kehendaki, dan Kami tidak menghilangkan balasan baik orang-orang
yang berbuat kebaikan. Dan sesungguhnya pahala hari akhirat lebih baik bagi orang-

orang yang beriman serta mereka pula sentiasa bertagwa.

4. Pemuda-pemuda Ashabul Kahfi apabila memilih jalan ‘uzlah dan meninggalkan
kaum serta negeri yang tidak beriman dan tidak memberi jaminan aman kepada
agama mereka, sehingga terpaksa berlindung di gua. Allah SWT melebarkan



rahmat-Nya kepada mereka sehingga hidup mereka di gua menjadi sangat selesa

untuk mereka beristirehat dan tidur nyenyak dalam tempoh yang terlalu lama.

Firman Allah SWT dalam surah al-Kahfi ayat 16 :

Bermaksud: Dan oleh kerana kamu telah mengasingkan diri dari mereka dan dari
apa yang mereka sembah yang lain dari Allah, maka pergilah kamu berlindung di
gua itu, supaya Tuhan kamu melimpahkan dari rahmat-Nya kepada kamu, dan
menyediakan kemudahan-kemudahan untuk (menjayakan) urusan kamu dengan

memberikan bantuan yang berguna".

5. Nabi Sulaiman AS apabila terlalai dan terpesona dengan kuda sehingga terlupa
untuk mengingati Allah SWT, lalu baginda memilih untuk menyembelih semua kuda
tersebut, Allah gantikan untuk baginda dengan angin laju yang bertiup menurut
arahannya dan menundukkan jin yang degil (syaitan) untuk bekerja kepadanya

sebagai pembuat bangunan dan penyelam di lautan.

Firman Allah SWT dalam surah Sod ayat 36-37 :

Bermaksud: Maka (Kami kabulkan permohonannya lalu) Kami mudahkan baginya
menggunakan angin yang bertiup perlahan-lahan menurut kemahuannya, ke arah

mana sahaja yang hendaK ditujunya; Dan (Kami mudahkan baginya memerintah)

Jin Syaitan; (ia memerintah) golongan-golongan yang pandai mendirikan bangunan,

dan yang menjadi penyelam (bagi menjalankan kerja masing-masing).

Sidang Jumaat yang diberkati.

Rasulullah SAW menjelaskan lagi keistimewaan ini apabila kebaikan yang diperolehi
bukan sahaja di dunia bahkan di akhirat. Nabi SAW bersabda:

Maksudnya: “Sesiapa yang menahan kemarahannya dalam keadaan dia mampu
untuk melaksanakannya, maka Allah SWT akan memanggilnya di hari akhirat di
hadapan makhluk-Nya sehingga dia diberi pilihan oleh Allah untuk memilih mana-
mana bidadari yang dikehendakinya.”

(Riwayat Abu Daud)

Tentu sekali perkara yang utama untuk ditinggalkan kerana Allah adalah maksiat
dan dosa. Justeru kelebihan dan keuntungan meninggalkan dosa dan maksiat
adalah terlalu besar dan banyak antaranya maruah akan terjaga, meraih kasih
sayang makhluk, dihormati manusia, hidup tenteram, murah rezeki, doa dimakbul

dan hajat serta urusan dipermudahkan.

Semoga Allah SWT meningkatkan ketagwaan kita, menambahkan keikhlasan kita,
lalu dipermudahkan untuk meninggalkan dosa dan maksiat serta meraih laba dan

anugerah di sisi Allah samada di dunia apatah lagi di akhirat.

Bermaksud: Sesiapa yang menghendaki (dengan amal usahanya) mendapat
faedah di akhirat, Kami akan memberinya mendapat tambahan pada faedah yang
dikehendakinya; dan sesiapa yang menghendaki (dengan amal usahanya) kebaikan
di dunia semata-mata, Kami beri kepadanya dari kebaikan dunia itu (sekadar yang

Kami tentukan), dan ia tidak akan beroleh sesuatu bahagian pun di akhirat kelak. ".

(Surah al-Shura ayat 20)

Sidang Jumaat yang dikasihi.

Marilah juga kita memperbanyakkan ucapan selawat dan salam kepada Rasulullah

SAW sebagaimana firman Allah dalam surah al-Ahzab ayat 56:

Ya Allah, wahai Zat Yang Maha Pengasih.

Hindarilah kami daripada segala malapetaka, bala bencana dan wabak penyakit,
daripada kekejian dan kemungkaran, daripada pelbagai persengketaan, kekejaman
dan huru hara, daripada kesulitan dan kesengsaraan, yang nampak mahupun yang

tersembunyi.

Sesungguhnya Engkau Maha Berkuasa atas segala sesuatu.

